
Peqqinnissaqarfik Region Nord patienthoteleqalernissaa pillugu Naalakkersuisut 

UPA2025-mut agguaassassamik nalunaarusioqqullugit peqquneqarnissaat pillugu 

Inatsisartut aalajangiiffigisassaattut siunnersuut. 

(Inatsisartunut ilaasortaq, Aqqalu C  Jerimiassen, Atassut) 

Sullissinerit suut sumiiffinnilu suni neqeroorutigineqarnersut innuttaasunit 

qaqugukkulluunniit nalorngissutigineqaqqunagit peqqinnissaqarfiup sullissinerinut 

takussutissiap tamatigut nutarterneqartuarsimanissaa ullutsinnullu 

naleqqussarneqartuarsimanissaa qularnaarniarlugu Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut Ilaasortaq Anna Wangenheim, Demokraatit) 

 

Akissuteqaat  

(Peqqissutsimut Naalakkersuisoq) 

 

 

Siullermeerneqarnera  

 

Napparsimasut akunnittarfiat pillugu nassuiaateqarnissamut siunnersuuteqartoq Aqqalu C. Jerimiassen 

Naalakkersuisut qujassuteqarfigaat.  

 

Siunnersuuteqartoq Anna Wangenheim Demokraatineersoq peqqinnissaqarfiup sullisinernut 

takussutissiat nutarterneqarnissaannut siunnersuummut matumunnga attuumassuteqartumut 

Naalakkersuisut qujassuteqarfigaat.  

 

Aallarniutigissavara UKA2024/128. 

 

Peqqinnissaqarfimmi napparsimasut ilaqutaasullu inissiisarfiisa ukiuni aggersuni allilerneqarnissaanik 

pisariaqartitsinermik siunnersuuteqartoq Naalakkersuisunit isumaqatigineqarpoq.   Nunatsinni 

napparsimasunut inissat ataatsimut isigalugu tatisimaneqartut Peqqinnissaqarfimmiit 

ilisimatitsissutigineqarpoq. Tamanna Danmarkimi napparsimasut angerlarsimaffiini aamma atuuppoq.  

 

Peqqinnissaqarfimmut  immikkoortortaqarfinni ataatsimoorussamik ukiunut tulliuttunut qulinut 

pilersaarusiortoqassasoq peqqinnissaqarfik pillugu 2023-mi isumaqatigiissummi Naalakkersuisunit 

isumaqatigiinniartunillu allanit isumaqatigiissutigineqarpoq. Siunissami sanaartornissamut, 

aningaasaliissuteqarnissamullu pisariaqartitsinerit, kiisalu peqqinnissaqarfimmi pisariaqartitsinerup 

pingaaruteqartup naammassiniarnissaanut aningaasaliissutissat pisariaqartinneqartut 

immikkoortortaqarfinnut pilersaarummi nassuiarneqassapput.  Napparsimasut akunnittarfii, 

tamatumunnga Ilulissat ilanngullugu, ukiut tulliuttut tallimat iluini allilerneqassasut Peqqinnissaqarfik 

pillugu isumaqatigiissummi ilanngullugu aalajangiunneqarpoq. Peqqinnissaqarfimmut 2024-mi 

aningaasaliissutinit 35 mio. kr.-init immikkoortortaqarfinni sanaartornissamut pilersaarusiornissamut 

2,5 mio. kr.-t aningaasaliissutitut Naalakkersuisunit immikkoortinneqarput.  

 

Aalajangersimasumik periuseqartumik utaqqiisaagallartumik ineqartitsinermut AI2024-mit 

aningaasanik tamatuma saniatigut immikkoortitsisoqarpoq. Tamanna qitiusumik napparsimmavinni 

tamani napparsimasunut, erniartortunut qanigisaasunullu taamatullu sulisunut inissiigallarfittut 

atorneqarsinnaappat periuserineqarsinnaavoq. 

 

Tamatuma saniatigut Ilulissani nunap immikkoortuani napparsimmavimmut ineriartortitsinissamut 

ukiuni aggersuni pilersaarutit arlallit, tamatumunnga nalinginnaasumik katsorsaanermi periarfissat 

annertusarneqarnissaanut, kiisalu piffissaq ungasinnerusoq isigalugu kræftimut katsorsaanermik 

ineriartortitsinissaq Peqqinnissaqarfiup isumaqatigiissutaani ilaatinneqarput. Piffissaq ungasinnerusoq 

eqqarsaatigalugu suliniummi, tamatumani napparsimasut angalanissaat annikillisinniarlugu, 

nappaatinik siusinnerusukkut suussusersisinnaanissaq sumiiffimmilu katsorsaanissaq 

siunertarineqarsinnaavoq. 

 

Peqqinnissaqarfik pillugu isumaqatigiissummi allaqqareersumi akuerineqareersut aallunneqarnissaat 

pissusissamisoortoq Naalakkersuisunit isigineqarpoq, tassanilu  sanaartornissamut immikkoortunut 

ataatsimut pilersaarummut aningaasanik immikkoortitsisoqarpoq, Ilulissanilu napparsimasut 

akunnittarfiannut pilersaarutit ilaapput.  

 

Naalakkersuisut taamatut oqaaseqarlutik siunnersuutip itigartinneqarnissaa inassutigaat, 

suliassaqarfimmi suliaqartoqareermat. 

 

 

Matumuuna UKA2024/145 nangissavara. 

 

Peqqinnissaqarfimmi sullissinernut takussutissiap suliassanut aamma suliassanut pilersaarusiornerit 

sammillugit nutarterneqartarnissaat pisariaqartoq, Naalakkersuisut siunnersuuteqartoq 

isumaqataaffigaat. Sullissinernut takussutissiaq peqqinnissaqarfimmi sulisut sorliit peqqissaavinni 

sorlerniittarnissaannik innuttaasut amerlassusaannik aallaavilinnik ullumikkut tunngaveqartarpoq. 

Sullissinernut takussutissiap sullissinerit peqqinnissaqarfiup immikkoortuini neqeroorutigineqartut, 

aammalu taakku pitsaassusaat minnerusumik qitiutittarpai. 

 

Inuiaqatigiinni utoqqaat amerliartuinnarnerat aamma nappaatit ataavartut amerliartuinnarnerat 

ilisimaneqarpoq.  Taamatut ineriartortoqarnera ukiunut aggersunut Peqqinnissaqarfimmut 

suliassaqarnerulersitsivoq. Taamaattumik siunissami suliassat peqqissaarluta pilersaarusiornissarput 

pingaaruteqarpoq, aamma suliami matumani innuttaasunut sulianullu ilisimasalinnut 

tusarnaartariaqarpugut.  

 

Peqqinnissaqarfiup immikkoortuini sulianik suliarinninnerup pitsaassusaanik qulakkeerinninniarluni, 

suliassat assigiinngitsut aamma atuuffiit isumalluutinut aamma periarfissanut 

naleqqussarneqartassapput, aammalu aaqqiissutinut nikerartunut nutaaliortunullu 

inissaqartitsisoqartassaaq. Suliassat peqqinnissaqarfimmi aalajangersimasumik sulisunit imaluunniit 

sulisunit tikittunit, suliassat suliakkiunneqarnerisigut aamma sulisunit immikkut ilinniarsimasunit 

qarasaasiakkut attaveqatigiinnikkut assigiinngitsumik annertussusilimmik suliarineqarsinnaapput.  

 

Peqqinnissaq pillugu Ataatsimiititaliarsuup innersuussutaanut aamma Peqqinnissaq tunngatillugu 

isumaqatigiissut 2023-p malitsigisaannik ukioq manna siusinnerusukkut peqqinnissaqarfimmi 

aaqqissuussaanikkut nutaamik aaqqissuussinissaq saqqummiupparput. Aaqqissuussaanermi 

allannguutit peqqinnissaqarfiup allanngortinneqarnissaa pillugu politikkikkut isumaqatigiissummi 

immikkoortoq siulliuvoq. 

Maanna aaqqissuussaanermik suliaqarnermi immikkoortup aappaa ingerlanneqalerpoq, tassani 

Peqqinnissaqarfiup iluani aaqqissuussaaneq qitiutinneqarpoq, peqqinnissaqarfiup qitiusumik 

immikkoortui aamma kommuninik suleqateqarneq ilanngullugit. Innuttaasunut aamma 

Peqqinnissaqarfimmi sullivimmi avatangiisinut pitsanngorsaanissat pingaarnertut anguniarlugit, 

innuttaasut aamma nakorsiartut isumaat tassani qitiulluinnarput.  

 

Aaqqissuussaanermik allannguilluni maanna suliaqarneq eqqarsaatigalugu, tamatuma malitsigisaanik 

sullissinermut takussutissiamut naapertuunnissaat qulakkeerneqartariaqarpoq.  Sullissinermut 

takussutissiap nutarterneqarnissaa peqqinnissaqarfimmi aaqqissuussaanermik suliaqarnerup 

immikkoortuata aappaanut ilanngunneqarnissaa naapertuuttuusoq, Naalakkersuisuni isumaqarpugut.  

 

Taamatut oqaasertalerlugu siunnersuut akuerineqassasoq inassutigineqarpoq. 


